Депутаттар Шиелі ауданында
3 мамырда Қазақстан Республикасының Парламенті Мәжілісінің депутаттары Н. Жұмаділдаева және Б. Кесебаева Шиелі ауданына жол жүріп, ауданның тыныс-тіршілігімен танысты. 

Ең алдымен Шиелі ауданы Тартоғай ауылында 90 орындық балабақша жұмысымен танысып, ұжымымен кездесті. Кездесу барысында Н. Жұмаділдаева мектепке дейінгі білім беру саласы қызметкерлерінің жалақысын көтеру және әлеуметтік қолдау көрсету шараларын талқылап, өзге де өзекті мәселелерге тоқталды. 

Одан кейін мәжілісмендер жас кәсіпкер Серікбай Нағашыбайдың ауыл орталығында орналасқан наубайханасымен танысты. Н. Серікбай 2016 жылы 22 жасында нәтижелі жұмыспен қамту бағдарламасы аясында 3 млн. тг. несие алып, наубайхана ашады. Қазір бүкіл ауыл мен жақын орналасқан мекемелердің барлығы осы наубайханадан нан өнімдерін сатып алуда. Күніне 300 бөлке нан пісіріп, өзге де өнімдерді өндіреді. Жас кәсіпкер депутаттармен кездесу барысында болашақта кондитерлік өнімдерді шығаруға талпынатындығын айтуда. Н. Жұмаділдаева кәсіпкердің оң тәжірибесі жұмыссыз жүрген қаншама жасқа үлгі бола алатындығын атап, сәттілік тіледі. 
Келесі кезекте депутаттар Ш. Есенов атындағы № 153 орта мектепте болып, ауыл тұрғындарымен кездесті. Кездесу барысында Н. Жұмаділдаева «Ұстаз мәртебесі туралы» Заң жобасына тоқталып, әлеуметтік саладағы оң өзгерістерді атап өтті. Одан бөлек, Қазақстан халқы Ассамблеясының елдегі татулық пен бірлікті сақтаудағы рөлін атап, осы бағыттағы [image: image3.jpg]


шараларды жандандыруға шақырды. 

Кездесу аяғында тұрғындар сұрақтарын қойып, тұщымды жауаптарын алды. Атап айтар болсақ, мемлекеттік бағдарламалар аясында ауылдық жерде тұрғын үймен қамту мәселесін, көпбалалы отбасыларға берілетін көмекті алу жолын жеңілдету, балабақшаны көлікпен қамту, ескі аурухананы жаңарту және өзге де әлеуметтік мәселелерге тоқталды. Кездесу аяқталысымен депутаттар білім ордасының жұмысымен танысып, ұстаздармен ой бөлісті. Мектепте барлығы 440 оқушы оқыса, 72 оқытушы білім беруді. Ш.Есенов атындағы қордың қолдауымен арнайы музей мен робототехника сыныбы жұмыс істеуде. Бұл да өз кезегінде білім алушы оқушылардың ынтасын арттыруға бірден-бір септігін тигізеді. 

Тартоғай кентінен ақсақалдар ақ батасын беріп шығарып салғаннан кейін қонақтар аудан орталығына, Шиелі кентіне барып, осында орналасқан «Думан-Шиелі» арнаулы әлеуметтік қызметтер көрсету орталығының жұмысымен танысты. Аталмыш орталық 2018 жылы ашылып, қазіргі таңда 50 мүмкіндігі шектеулі бала мен егде жасқа жеткен 50 ардагер ем алуда. Орталық ем алуға қажетті барлық құралмен жабдықталған. Балаларға тірек-қимыл белсенділігін арттыруға арналған спорттық құрылғылар әкелінсе, ардагерлер уақытынтиімді пайдалану мақсатында түрлі үйірмелер мен би алаңы ашылған. Депутат Н. Жұмаділдаева жергілікті білім беру ұйымдарымен бірлесіп еріктілер қозғалысын бірлесе жандандыруды және олардың әлеуетін осы орталықты жетілдіруге бағыттауды ұсынды. 
